
Numur tan a ru bung, di pam a lukaro na unolin tong o 
Kana, una papor Galili. O nan o Iesu i wan una lukaro 
ra. Di saring o Iesu ma anun a kum nat na ususer kai 
sur det in nan una lukaro na unolin. 



Ra a wain i sa rop, o nan o Iesu i watungi tano lena, 
“A wain i sa rop.” O nan o Iesu i watungi tan a kum 
tultul lena, “Mot in pami kut asau ra in 
watungi tamot.”



O Iesu i watungi tan a kum tultul 
lena, “Mot in ubukus tar a kum koto 
nama danim.” Ra numur det titior 
bukus rop tar det. 



Ra o Iesu i tulu det lena, “Mot in itup pas 
lako danim tagun a kum koto, ma mot in 
losi torom a mugumugu na lukaro.” Ra det 
pami ut lenra. 



A mugumugu na lukaro i inum tama a danim ra, ra i sa 
wain rop. Ke tasmani lena a wain ri i wan tagai. A kum 
tultul kut ra det itupi det 
tasmani. Ra i kabo gisen 
pas a musano ra di unolini 
una bung ra, ma i watungi 
tano lena, “A taro rop 
det ser tabor mugu a 
taro nama wakak 
na wain.”



“Ra det sa inum pas a susut na wain, det in tabor 
det mukut nama wain ra ke wakak bing. Ikut ui, 
u etabor maragom nama 
wain ra i wakak sakit.”



Iri a mugano ukinalong ra o Iesu i pami. I pami 
tong o Kana una papor Galili. A 
ukinalong ra, i ese puaso 
anun a minamar, ma anun a 
kum nat na ususer det 
nurnur uni.



O Iesu i ruk una rumu anun o Pita, ra i tama 
a inumun o Pita, a ino, i misait nama pinino 
mararong, kura i inep taru una kabulu. 



O Iesu i pam a lamano, ra a mararong i rop mut 
gusuni. A ino ra i katutur, ra numur i tabor o Iesu 
nama utna na inangon.



Ra in matanas i sa sup taru, a taro det ben pat a kum 
misait rop torom o Iesu, ma det kai ra a kum laulau na 
nion kura un det. A taro 
rop tagun a tamon ra, 
det wanpat ma det 
bukus una matansako. 



Ra i ulangolango a susut ra det misait nama kum wur 
ngas na misait. I lakro ru a susut na laulau na nion 
gusun det, ma i turbat a kum laulau na nion sur gong 
det wasiso, uni det tasmani ut o Iesu.



Ra a taro rop, det nemi sur det in pam a pinin o 
Iesu, uni a dekdek i pirso gusuni, ma i ulangolango 
pas det rop.



Ra a wat na musano det los ara musano a 
pinino i mat. Det losi torom o Iesu. 



Ikut ka det pet lar pasi, uni 
a taro det bukus doko. 



Ra det wan tito usapat una lur na 
rumu, ma det papok saro pas a 
nubual taltalai nam o Iesu i 
tur iai, ra det unoro pirso 
a misait tomo nama lu 
ra i inep uni. 



O Iesu i tama anundet a nurnur, 
ra i inanos a musano a pinino 
i mat lena, “Nutunglik, di 
sa unus ru anum a kum 
sakino petutna.” 
“A inanos ui, un 
katutur, un los 
anum a lu, ra un nan 
sur anum a rumu.” 



Ra o Iesu i kas una pot, anun 
a kum nat na ususer det kas 
numurunu. Numur a dekdek 
na wuwu doko i wanpat kisin 
ma i ragoti una du tasi. 
A top i tapak sapat 
netes una pot. 



Ikut o Iesu i inep dumun, 
ra det wan toromi, det 
wangun pasi, ma det 
inanosi lena, “Labino, 
un ulaun dat. 
Dat na iru.” 



Ma i watungi torom det lena, “Anumot a nurnur i 
natino doko. Sur asau ra mot ngara?” I katutur ra i 
turbat a wuwu ma a top, ra i mililo rop. Ra a kum nat 
na ususer det kisin uni, ma det watungi 
lena, “Osi na ngas na musano 
mulus ri? A wuwu ma 
a top der mur 
anun a wasiso!”



40 60

O God i maris a rakrakon bual, 
ra i pitar tar o Nutunu ara sot 
kut, sur osi ra in nurnur uni, 

in laun tukum ma 
ken iru.



Rom 3:23 Uni a taro rop det sa pam tar a sakino petutna, 
ma det kis bakbak gusun a minamar anun o God.         

Rom 6:23 Uni a kunukul ina sakino petutna, a minat. 
Ikut a etabor, ra o God i pitar orosi kut, i a nilaun 

tukum. A nilaun ra dat losi, kibino una pinapam 
anun o Karisito Iesu anundat a Labino.        

 
Ibru 9:27 A taro rop det in mat ara dino kut, ra 

numur det in tur una warkurai anun o God.       
 

Epeses 2:8,9 O God i maris mot ra i ulaun pas mot ra 
mot nurnur. Awu sur mot ut mot kibino uni, a etabor kut 

anun o God torom mot. Awu sur i ulaun pas mot kibino 
una kum wakak na pinapam ra mot pami, sako 

taio in warango pasi ut nami. 



Rom 10:9,10
Ra u upuaso i nam anum a wasiso lena, o Iesu i a Labino, 
ma u nurnur unin balam lena o God i sa ukatutur melet 
pasi gusun a minat, o God in ulaun ui. Uni, ra u nurnur 

namin balam, o God i watung ui lena u tokodos umatano. 
Ma, ra u upuaso i nam anum a wasiso lena, 

o Iesu i a Labino, o God in ulaun ui. 
 

Jon 3:16,17
O God i maris a rakrakon bual, ra i pitar tar o Nutunu 

ara sot kut, sur osi ra in nurnur uni, in laun tukum ma ken 
iru. O God ke tulu tar o Nutunu urin una rakrakon bual 
sur in pitar a warkurai na minabalu torom a rakrakon 

bual. I tulu tari kut sur in ulaun a rakrakon bual.



1 Jon 5:11-13
Anun a wasiso talapor i lenri: O God i sa pitar tar a 

nilaun tukum torom dat, ma a nilaun ra, kura un o Nutunu. 
O naro ra o Nutun o God i laun uni, i utur ukai a nilaun 

tukum. Ikut o naro ra o Nutun o God ke laun uni, ke utur 
ukai a nilaun tukum. A kum utna ri a tumusi torom mot, 

ra mot nurnur una risan a Nutun o God, sur mot in 
tasmani lena, mot sa utur ukai a nilaun tukum. 

